«Ոչ պետական պաշտպանության գործունեության մասին», «Պե​տական տուրքի մա​սին» Հայաստանի Հանրապետության օրենքում լրացում կա​տա​րե​լու մասին» և «Լի​ցեն​զավորման մասին» Հայաստանի Հանրապետության օրենքում լրա​ցում կատարելու մա​սին» Հա​յաստանի Հանրա​պե​տու​թյան օրենքների նա​​խագծերի փաթեթի վերաբերյալ ՀՀ կառավարության  եզրակացության առնչությամբ ՀՀ կառավարության աշխատակազմի պետաիրավական վարչության

ԱՌԱՋԱՐԿՈՒԹՅՈՒՆՆԵՐ 

1. «Ոչ պետական պաշտպանության գործունեության մասին» ՀՀ օրենքի նախագծի (այսուհետ՝ նախագիծ) առնչությամբ առաջարկում ենք համապատասխան գործունեությամբ զբաղվելու իրավունք վերապահել նաև անհատ ձեռնարկատերերին՝ օրենքով սահմանված կարգով լիցենզիա ստանալուց հետո: 

2. Վերանայել նախագծի 2-րդ հոդվածում նախատեսված «պաշտպանվող անձ» հասկացությունը: Նախագծում «պաշտպանվող անձ» հասկացությունը մեկնաբանվում է հետևյալ կերպ՝ թիկնապահական եւ պահնորդական գործունեություն իրականացնող ոչ պետական  կազմակերպության հետ իր կյանքի եւ առողջության պաշտպանություն իրականացնելու վերաբերյալ վճարովի հիմունքներով պայմանագիր կնքած ֆիզիկական անձ: Սրա հետ կապված նշենք, որ կարող են լինել դեպքեր երբ անձը համապատասխան իրավաբանական անձանց հետ պայմանագիր կնքի ոչ միայն իր կյանքի և առողջության պաշտպանություն իրականացնելու նպատակով, այլև երրորդ անձի, առավել ևս, որ նման հնարավորության մասին խոսվում է նախագծի 5-րդ հոդվածի 1-ին մասի 1-ին կետում: Հետևաբար այս մասով նախագիծը խմբագրման կարիք ունի:
3. Խմբագրել նախագծի 4-րդ հոդվածը՝ դրանից հանելով «ֆիզիկական և» բառերը, քանի որ «մարդու և քաղաքացու իրավունքներ» արտահայտությունը, ըստ էության, համընկնում է «ֆիզիկական անձանց իրավունքներ»-ի հետ: 
4. Նախագծի 5-րդ հոդվածի (Թիկնապահական և պահնորդական գործունեության հիմնական խնդիրները) 1-ին մասի 4-րդ կետը հանել, քանի որ իրավակարգի եւ հանցագործության դեմ պայքարի ապահովման գործում իրավապահ եւ պետական այլ մարմինների հետ համագործակցությունը չի կարող դիտվել որպես թիկնապահական կամ պահնորդական գործությունեություն իրականացնող կազմակերպությունների հիմնական խնդիր, քանի որ նրանց գործունեության հիմնական և առաջնային խնդիրը և նպատակը ֆիզիկական և իրավաբանական անձանց կյանքի, առողջության և գույքի պաշտպանությունն ու պահպանությունն է:
5. Նախագծի 12-րդ հոդվածի 1-ին մասի 2-րդ կետը խմբագրման կարիք ունի: Մասնավորապես, տվյալ կետում նշվում է, որ թիկնապահական կամ պահնորդական գործառույթներ իրականացնելիս թիկնապահը եւ պահնորդը իրավունք ունեն պահպանվող օբյեկտում անցագրային ու ներօբյեկտային պայմանակարգերի պայմաններն ապահովելիս, իր իրավասության շրջանակներում,  թիկնապահական եւ պահնորդական ծառայություններ մատուցելու մասին պայմանագրին համապատասխան, իրականացնել քաղաքացիների անձնական խուզարկություն, ... : Այս առնչությամբ հարկ ենք համարում նշել, որ անձնական խուզարկությունը, որպես քննչական գործողություն, նախատեսված է ՀՀ քրեական դատավարության օրենսգրքի 229-րդ հոդվածում, որտեղ սահմանվում է նաև դրա իրականացման կարգը և պայմանները: Հետևաբար, թիկնապահներին կամ պահնորդներին նման լիազորություն վերապահելը գտնում ենք ոչ նպատակահարմար: Իսկ եթե նախագծով նախատեսված «անձնական խուզարկություն»-ն ունի դատավարական օրենքով նախատեսված «անձնական խուզարկություն»-ից տարբերվող իմաստ, ապա նախընտրելի է նախագծում օգտագործել այլ հասկացություն կամ նախագծի համատեքստում տալ «անձնական խուզարկության» սահմանումը, քանի որ համաձայն «Իրավական ակտերի մասին» ՀՀ օրենքի 42-րդ հոդվածի 1-ին մասի 2-րդ պարբերության համաձայն՝ եթե նորմատիվ իրավական ակտում կիրառվում են նոր կամ բազմիմաստ կամ այնպիսի հասկացություններ կամ տերմիններ, որոնք առանց պարզաբանման միանշանակ չեն ընկալվում, ապա այդ իրավական ակտով պետք է տրվեն դրանց սահմանումները:
6. Նույնը վերաբերում է նաև նախագծի 9-րդ հոդվածում օգտագործված «ձերբակալում» հասկացությանը, որն ամրագրված է ՀՀ քրեական դատավարության օրենսգրքի 19-րդ գլխում: Հետևաբար առաջարկում ենք օգտագործել այլ հասկացություն կամ նախագծում տալ դրանում օգտագործվող «ձերբակալման» սահմանումը:     
ՀՀ կառավարության աշխատակազմի

պետաիրավական վարչության պետի 

պաշտոնակատար՝

                                                                                         Ա. ԱՍԱՏՐՅԱՆ
